
Ɛvalaa tɔm          
 Pʋcɔ payaa se ɛvalʋ lɛ, ɛwɛɣna pɩnzɩ nɩɩlɛ. Ɛtalɩɣ 
mbʋ lɛ, ɛ‑caa wolo eheyi e‑egbele se e‑koou ɛnʋ ɛtalɩ 
tɔɔzʋʋ; ɛlɛ pa‑naalɛ pɔyɔɔdɩ nɛ paɖʋ kɩyakʋ ŋgʋ pʋwɛɛ  
 
 
 
 
 
 
 
se pɔtɔɔzɩ‑ɩ yɔ. Paɖʋʋ kɩyakʋ nɛ pɩcaɣ lɛ, pana agʋlaa  
se powolo nɛ pɔtɔɔzɩ‑ɩ nɛ powona‑ɩ e‑egbele tɛ. Pʋcɔ 
pɔyɔɔdɩ lɛ, paaheyiɣ ɛvalʋ ɛnʋ natʋyʋ. Pɩtalɩɣ kɩyakʋ  
ŋgʋ lɛ, powolo pakpa‑ɩ nɛ pokouna‑ɩ se ceehaɣ. Palakɩ 
mbʋ se ɛyaa tɩŋa ɩna se sɔnɔ lɛ, ɛyʋ ɛnʋ ɛpɩsa ɛvalʋ nɛ 
mbʋ pokou nɛ patana‑ɩ e‑egbele tɛ.  
 Ɛlɛ paɖɩkɩ‑ɩ kuduyuu tɛɛ nɛ pehili‑i maatʋ, ɛcaɣ 
peeye nɛ tɛʋ fe lɛ, ekpe ɛ‑caa tɛ. Pɩtalɩɣ hasɩ yabʋ lɛ  
e‑egbele ɛnʋ ɛyabɩ‑ɩ haɣ, ɛ‑caa yabɩ‑ɩ nɛ ɛ‑taa la leleŋ. 
Nɛ ɛ‑caa ñɩnɩ‑ɩ ɛvalaa hulaɣ nɛ papamɩ‑ɩ nɛ ɖanaɣ ɖanɩɣ 
lɛ, paɖʋ‑ɩ palakɩŋ hʋlaɣ. Tɛʋ feŋ tanaŋ tɛɛ cu lɛ pɩtalaa 
se paa weyi ewolo nɛ ɛna yaa ɛsɩŋ nɛ yee ɛ‑ɛvalʋ ɛwaba 
lɛ, ɛkpaɣ‑ɩ hazasɩ yɔɔ nɛ ekpena ɖɩɣa; pawabɩ‑ɩ lɛ       

ekpemna fɛyɛ nɛ ɛtɔ se ndʋ lɛ mbʋ. Mɛnkɛdʋʋ‑mɩ yɔ, 
ŋtala ɛvalaa payɛ wiye nɛ ŋna yɔ, pʋwɛ sɔzɩŋ; palakɩ 
ɛvalaa ñʋŋ taa pɔwʋla kancɩsɩ payɛ. Taabalaa pʋwɛ ɖeu 
kamaɣ fɛyɩ. 
     Mayʋ: HAZOU Niman 
 

Abalɩbɩɣa sɔnzɩ tɔm         
 Paa pɩnzɩ kagbaanzɩ nzɩ sɩ‑wayɩ lɛ, kabɩyɛ tʋ wɛnɩ 
sɔnzɩ se ɛlakɩ e‑wezuu caɣʋ taa. Mbʋ labɩna nɛ yee 
palʋlɩ abalɩbɩɣa yɔ payaɣ‑kɛ hɩɖɛ nɛ kakpa camɩyɛ nɛ 
pawɩlɩ‑kɛ lɔŋ. Kɔkɔŋ katalɩ ɛzɩ pɩnzɩ hiu nɛ ludozo lɛ, 
pɔtɔɔzɩ‑kɛ nɛ pawɩlɩ‑kɛ ka‑ɖaɣʋnaa nɛ pɩha‑kɛ waɖɛ se 
kapasɩ haɣ nandʋ tɔɔʋ. Ɛlɛ kapɩsɩ ɛsakpa lɛ. Peeye 
kapasɩ hʋlʋʋ nɔndɔŋ siŋŋ. Kɔkɔŋ katalɩ pɩnzɩ nɩɩlɛ nɛ 
kagbanzɩ lɛ, ɛtalaa se ɛkɛ kɔndɔ.  
 Powokini‑i 
sɔsaa taa nɛ palabɩ‑ɩ 
sɔnzɩ. Ekpenaa 
ñayakɩ pʋnʋ nɛ 
pakʋ taɣ hɛkʋ taa.  
Ɛlɛ ɛyaa ɛ‑taabalaa 
nɛ paba kɔɔ. Paakɔŋ 
lɛ, pɔkɔnɩ  

pɛ‑ɛsakpaa nɛ paba hʋlʋʋ nɔndɔŋ nɛ taabalaa ñamakɩ 
ŋgbamɛɛ. Patakɩ mbʋ lɛ, pʋcʋʋ camɩyɛ kɛmm. Pɛlɛɛ‑ɩ 
lɩgbaɖɛ e‑liu tɛɛ nɛ pɩtɛ lɛ, palɩɩ pɔcɔʋ pa‑cʋyʋnaa tɛ se 
paba ɛha‑wɛ liidiye yaa sʋlʋm. Yee nɔɔyʋ ɛca‑wɛ tɔm yɔ, 
powoki ɛ‑cɔlɔ nɛ pɔcɔɔ‑ɩ kpɛɛɛ nɛ pahʋlʋʋ nɔndɔŋ nɛ yɩsɩ 
nɛ fela nɛ kogoye nɛ kobusi ɛ‑nɩŋgbaaŋ taa nɛ potusuu‑i 
se ɛcɛlɩ‑wɛ liidiye yaa sʋlʋm nɛ pɛɖɛɛ; pʋwɩlɩɣ se 
pɛpɛdɛ‑ɩ. Alɩwaatʋ ndʋ tɩ‑taa lɛ, kɔndɔ ɛnʋ ɛtalɩ halʋ 
kpaɣʋ. Pɩwayɩ lɛ, ɛpɩsɩ ɛgʋlʋ. Lɛɛlɛɛyɔ ɛnʋ pʋmʋnaa se 
ɛwɩlɩ lɛlaa mba paba wɛwayɩ yɔ ɛzɩ paawɩlʋʋ‑ɩ nɛ pʋcɔ 
ɛtalɩ ɛgʋlʋ yɔ. 

Pʋwayɩ lɛ, epuu sʋlʋm nɛ pɛʋ nɛ ɛyaa ɛ‑sɔsaa mba 
pakɩlɩ‑ɩ yɔ nɛ pɔlɔ ɛ‑yɔɔ nɔɔ nɛ pɩwɩlɩ se ɛlaba ñʋʋ 
hʋmɩŋ. Evebu lakɩ mbʋ payɩ lɛ, ɛtɛma sɔnzɩ. Ɛlɛ eyele 
haɣ tɔɔʋ. 
     Mayʋ: AMAKE Evabou 
 

Ɖooo lɔndaa ɛzɩma pakpakaɣ halaa yɔ  
Pɩɩwɛɛ lɛ, palʋlʋʋ pɩɣa halɩbɩɣa lɛ pozuu‑kɛ 

kpaagbaa. Mbʋ wɩlɩɣna se kapaɣlɩɣ lɛ, weyi pozu‑kɛ    
yɔ ɛnʋ kawalɩɣ. 
 Abalɩbɩɣa ñɩma wokina nabʋyʋ nɛ pɩwɩlɩ se  
pe‑liu wɛ pɩɣa ŋga palʋlaa yɔ. Pɩ‑tɛ wonaʋ wɛ ndɩ ndɩ. 

Paɖʋʋ lɩyʋʋ ke‑liu tɛɛ.  
Pɩsɩɣnɩ mbʋ paa pɩnaɣ 
ŋga pahaɣ‑kɛ tɔɔnasɩ nzɩ 
pahayaa yɔ. Nabɛyɛ  
ñowokina haɖaa nɛ 
pahayɩɣ ka‑ñɩma halɩ  
ka nɛ kapaɣlʋʋ.  
 Nabʋyʋ taa lɛ,  
pɩɣa talɩɣ pɛlɛ se pɩtalaa 
se ka‑walʋ ɛkpaɣ‑kɛ lɛ 
kaatisiɣ se kawalɩ‑ɩ yaa 
kapɩsɩɣ kese kowolo ɖoli 
kɛmɛlɩ peeye. Evebu ñɩma pɩzɩɣ powona pɛlɛ ñɩma 
wiyaʋ tɛ nɛ pɛpɛlɩ‑wɛ mbʋ pɩtɩŋa payɩ palaba yɔ nɛ 
pɛhɛyɩ‑wɛ. 
 Pɛlɛ esewaa yɔ, powokina ɛ‑ñɩma nɛ pasɩɩ‑wɛ 
wiyaʋ tɛ, pɔkɔŋna‑kɛ lɛ peyebi‑wɛ nɛ pekpe. Pɩtɛkɛ   
mbʋ pɛwɛɣ wiyaʋ tɛ nɛ ɛlɛ ɖʋʋ‑wɛ tʋma. Yepɩtʋʋzɩnɩ 
kañatʋdʋ yɔ, ɛhɔkʋʋ‑wɛ nimee nɛ eyele pamabɩ‑wɛ ɖeu.  
 Pʋ‑yɔɔ lɛ, nɔɔnɔɔ paatasɩɣ pɛlaa suu. Paa weyi 
ɛsɔɔlaa se ewoni ɛ‑pɩɣa sukuli nɛ ɛ‑pɩɣa maɣmaɣ  
ehiwaa lɛ kaacɔnɩ ɛ‑yɔɔ. 
     Mayʋ: AKPALA Yarkou Rose 

Mʋɖɛ 
 Aji nɛ ɛ‑halʋ paawɛnɩ mbʋ. Kɩyakʋ nakʋyʋ wiye 
Aji halʋ caɣ ɛmaɣzɩ ɛ‑taa pɩŋŋ nɛ ɛtɔ se: ɛbɛ pʋwɛɛ se 
mala nɛ manpɩzɩ mɔncɔnɩ men‑piya yɔɔ. Ɛlɛ ɛtɔ se: 
malakɩ tindine nɛ mɛnpɛdɩ nɛ mehiɣ nɛ mɔncɔnɩ  
men‑piya yɔɔ. Tindine kɛnɩ tɔɔnaɣ ŋga kɛwɛ ɖeu yɔ,  
ye ŋtɔɔ‑kɛ yɔ ŋwɛɣ lɩm ñɔʋ yɔɔ yem. Ɛlɛ sona pahʋzʋʋ 
lɩm taa pʋhʋʋ nɛ panaŋ nɛ paɖʋ ayaba hatʋ taa yaa 
tantʋʋ hatʋ taa yaa tabʋʋ hatʋ taa nɛ patɩsɩ nɛ pɩpɩɩ  
nɛ paɖʋ num yaa penim ɖɩ‑yɔɔ nɛ pɔtɔɔ.  

Tam Aji halʋ lakɩ tindine lɛ, ɛhaɣ ɛ‑walʋ nɛ e‑piya 
nɛ pʋcɔ ɛɖɛnɩ kɩyakʋ taa. Nakʋyʋ wiye lɛ, Aji halʋ caɣ 
se ehiɣ kɛzɛɣ nɛ pɩkɩlɩ tam yɔɔ lɛ, ɛla tindine ɛtaha 
nɔɔyʋ ɖɩɣa. Paa ɛ‑walʋ maɣmaɣ yaa piya; ɛkpaɣ          
ɛ‑tadiyɛ nɛ ɛɖɛɛ kɩyakʋ taa. Ɛtalaa lɛ, ɛyaa kɔɔ paya 
siŋŋ; lɛlaa tɔkɩ kpaagbaa nɛ lɛlaa ñekpeŋna piya ɖɩɣa.  

 Aji talɩnɩ tɛyɛ lɛ, ɛmaɣzaa se pʋwɛ ɛzɩ tam yɔ. 
Ɛcaɣ ɛɖaŋ tindine nɛ pɩnɩɩ‑ɩ. Ɛpɔzɩ piya, piya se po‑ɖoo 
taha‑wɛ pʋyʋ nɛ ɛnʋ ɖɔɖɔ. Peeye Aji sʋ adɛdɩnaa naŋ tɛɛ 
nɛ ɛkpaɣ pɔyaɣ ɛtɔ ɛ‑ɛsɩyɛ ɛkpaɣ ekolikoɖiye nɛ esuu 
yɔɔyɔɔŋ, ɛtaa ɛ‑tɩ tɔlɩma. Ŋna‑ɩ yɔ ŋŋtasɩɣ‑ɩ sɩm. Ɛlɩɩ nɛ 
ɛkpaɣ kɩyakʋ taa nʋmɔʋ. Ɛwɩsɩ talʋʋ kɩyakʋ taa lɛ, ɛpazɩ 
ekolikoɖiye mabʋ nɛ eyou yondu se: "Ye weyi ɛyabɩ Aji 
halʋ tindine yɔ, pasɩ sɩʋ se pɩkʋ‑ɩ kaŋ". Ɛwɛɛ nɛ eyou 
mbʋ lɛ, sɔɔndʋ kpa ɛyaa siŋŋ mbʋ pʋyɔɔ yɔ wiɖiyi 
pɩtalabɩta mbʋ nɛ pana.  
 Mba esuluwaɣ‑wɛ nʋmɔʋ taa nɛ payabɩ Aji halʋ 
tindine nɖɩ yɔ, papɩsɩnɩ tindine, mba pɛtɛm tɔɔʋ yɔ, 
pɛwɛ nɩɣzʋʋ yɔɔ. Ɛsʋ kɩyakʋ taa lɛ, ɛwɛɛ labʋ yɔɔ mbʋ 
nɛ ɛcɔʋ kɩyakʋ. Paa ɛyʋ kʋdʋm maɣmaɣ tasɩm‑ɩ, halɩ 
pɩkpɛndɩnɩ ɛ‑halʋ. Pɩla mbʋ nɛ ɛyaa mba pɛtɛm yabʋ  
yɔ, papɩsɩna. Mba pɛwɛɛ se pakʋyʋʋ kpem lɛ, paya yɔ, 
patatasɩ yabʋ. Tindine caɣ mbʋ nɛ Aji halʋ kpaɣ nɛ    
ekpena. Kɩyakʋ yawa lɛ, Aji ɖɛɛ nɛ ekpe nɛ ɛhɔzɩ          
e‑wondu nɛ ɛsɔ lɩm nɛ ɛ‑halʋ kɔna‑ɩ tindine nɛ ɛtɔɔ.  

Mbʋ labɩna nɛ ye halʋ ɛlakɩ tadɩyɛ yɔ, pʋwɛ ɖeu 
se ɛha e‑piya yaa ɛ‑walʋ nɛ pʋcɔ ɛɖɛnɩ kɩyakʋ taa. Mbʋ 
poduu eduuye se, pʋɖɔɔ pʋɖɔɔ lʋlɩ kaŋkanaɣ.  
     

    Mayʋ: KEYAKOUZIBA Abalo 

Mʋɖɛ mʋyʋʋ 
 Ɖooo lɔŋ 
pɩɩwɛ mbʋ nɛ 
tɛtɛgbɩna tɩŋa 
payɩ, mba pɔɖɔŋ 
tataa nɛ mba paba 
ɖɔŋ heelim taa yɔ 
pekpeɣli ɖama.  
 Tataa ñɩma kpeɣli ɖama nɛ pɔyɔɔɖɩ nɛ panɩɩnɩ 
ɖama se pʋwɛɛ se palɩzɩ pa‑taa wiyaʋ nɛ pasɩɩ paɣtʋ nɛ 
ye natʋyʋ ɛkɔma lɛ, paañɔɔzɩ‑tʋ wiyaʋ tɛ. Peeye pɔcɔnaa 
nɛ palɩzɩ tɔɔyʋʋ nɛ pasɩɩ‑kʋ pe‑wiyaʋ. Palɩzɩ ɖɔɖɔ tɔm 
hʋyaa nɛ pasɩŋnɩ wiyaʋ ɛ‑tʋmɩyɛ taa. 
 Heelim taa ñɩma yaa sumasɩ ñekpeɣli ɖama lɛ, 
palɩzɩ kpeluu se kɩkɛnɩ pe‑wiyaʋ. Paba ɖɔɖɔ palɩzɩ paɣtʋ 
nɛ pasɩɩ, palɩzɩ ɖɔɖɔ wiyaʋ tiyiyaa.  

 Hɔɔlɩŋ  
ɩnʋ ɩ‑naalɛ  
ɩ‑taa lɛ, pɩɩwɛɛ 
se paa weyi 
ɛcɔɔ liidiye 
naɖɩyɛ pʋwɩlɩ 
se ɛkɛ tɛtʋ taa 

pɩɣa. Peeye tɔɔyʋʋ tiyi ki‑tiiyaa tɛtɛgbɩna wena aɖɔŋ  
tataa yɔ a‑cɔlɔ se pɔcɔɔ patɩŋa payɩ pɔ‑cɔlɔ nɛ pamʋ‑ɩ 
kobo ŋgʋ nɛ pɔkɔna. Ɛlɛ, paba pazɩ pa‑tʋmɩyɛ nɛ pɔcɔʋ 
pamʋʋ liidiye. Pɛwɛɛ cɔʋ yɔɔ nɛ evemiye nadɩyɛ lɛ, 
patalɩ sɛmʋʋ tɛ nɛ pɔpɔzɩ‑kʋ se kɩhɛyɩ liidiye. Peeye 
kɩtʋ‑wɛ nɛ kɩpɔzɩ‑wɛ se: "Ye pʋwɛɛ se mɛhɛyɩ liidiye lɛ, 
mɩ pʋwɛɛ se mɛhɛyɩ‑ɖɩ yaa we?" Kiheyi‑wɛ ɖɔɖɔ se: 
"Ɩɩnaɣ, mɛwɛ ndɩ nɛ mɩ. Toovenim lɛ, mɛwɛnɩ kela,  
ɖɔɖɔ lɛ, malʋlʋʋ mɛn‑piya ɛzɩ mɩ yɔ. Ɛlɛ, ɛcɔna‑m 
camɩyɛ, mbʋ pʋyɔɔ yɔ, mɛwɛnɩ keŋ nɛ mankʋyʋʋ 
ɛsɔdaa. Pʋ‑yɔɔ lɛ, ma nɛ mɩ ɖɩtakaa." Peeye pekpema   
nɛ peheyi wiyaʋ mbʋ pɩɖɔma yɔ. 

Wiyaʋ kpeluu ñetiyi kɩ‑ɛyaa ɖɔɖɔ se powolo 
sɛmʋʋ cɔlɔ nɛ pamʋ‑ɩ liidiye. Peeye kɩlabɩnɩ paba ɖɔɖɔ 
nɛ kiheyi‑wɛ se: "Toovenim, mɛwɛnɩ keŋ nɛ ma nɛ mɩ 
ɖʋkʋyʋʋ ɛsɔdaa, ɛlɛ mɛwɛnɩ kela, mɩ‑taa nɔɔyʋ      
fɛyɩnɩ‑yɛ, nabʋlɛ lɛ malʋlʋʋ kʋlʋlʋ maaɖʋʋ yala ɛzɩ     
mɩ yɔ. Pʋ‑yɔɔ lɛ, paa pɩɩwɛɛ se mɛhɛyɩ liidiye mɩ 
mɛhɛyɩɣ‑ɖɩ." Paba ɖɔɖɔ powolo nɛ pɛkɛdɩ pe‑wiyaʋ  
mbʋ pɩɖɔma yɔ.  
 Pɩlaba mbʋ nɛ pɩsɩnɩ se sɛmʋʋ tɛhɛyɩ liidiye 
hɔɔlʋʋ nakʋyʋ taa. Ɛlɛ, posu nɛ pɔcɔŋna‑kʋ. Evemiye 
naɖɩyɛ lɛ, sɛmʋʋ sɩ ɛlɛ, sumasɩ wolo siheyi tɔɔyʋʋ nɛ   

kɩ‑ɛyaa se pa‑taabalʋ sɩba se pʋwɛɛ se powolo nɛ         
pepimi‑i. Peeye paba pɩsɩnɩ‑wɛ se: "Aayɩ, ɛtɛkɛ ɖa‑ñɩnʋ, 
mɩtɩna‑ɩ, ewolo nɛ epimi‑i." Toovenim pɩla mbʋ nɔɔyʋ 
towolo se epimi‑i nɛ pɩla se ɛɖazaa.  
 Mʋɖɛ heyiɣ‑ɖʋ se nabayɛ wɛ mbʋ haɖaa taa yaa 
tɛtʋ taa yaa ajɛɛ taa nɛ paañɔtʋʋnɩ lɛlaa, nɔɔyʋ ɛɛsɩŋ    
pa‑lɩmaɣza. Evemiye nɖɩ pɩtalɩɣ pa‑taa nɔɔyʋ lɛ, nɔɔyʋ 
ɛsɩŋɩ‑ɩ. Pʋ‑yɔɔ lɛ, ɖiyele wɛtʋ ndʋ nɛ ɖɩwɛnɩ ɛyaa wɛtʋ.  
    Mayʋ: LESSAH Bassakilinam 
 

Kɛdaɣ: Aji nɛ Ajaa pɔ‑tɔm 
 Ɖooo lɔŋ pɩɩwɛ mbʋ nɛ Aji nɛ Ajaa paɖʋ taabalɩyɛ. 
Pawɛɛ nɛ powokinɩ ɛsɩndaa lɛ, Aji heyi ɛ‑taabalʋ se  
paɖʋ hayɩm. Mbʋ poɖuu yɔ, pɩkɔma pɩpɩɩ lɛ, pɛkpɛndɩ 
nɛ patayɩ‑pʋ. Peeye Ajaa tisini‑i se pɩla mbʋ. Tɛʋ kɔm 
kɩnɩɩ lɛ, pala ɛzɩ paayɔɔdʋʋ yɔ nɛ poɖuu mɩla.  

Mɩla ana akɔma apaɣlɩ lɛ, peeye Aji heyi ɛ‑taabalʋ 
se ɛlɛ ɛ‑tɔɔ ɛsɔtaa nɛ ɛnʋ tɔɔ pɩ‑tɛɛ. Peeye ɛ‑taabalʋ Ajaa 
kɩzaa se ɛnʋ tɔkɩ pɩ‑tɛɛ nɛ Aji tɔɔ ɛsɔtaa. Mɩla kɔma nɛ 
apɩɩ lɛ, Aji nɛ ɛ‑halʋ nɛ e‑piya powolo pacɛ mɩla nɛ    
pɛkpena.  
 Ajaa ñankɔma ewolo se ɛkpaɣ pɩ‑tɛɛ ñɩŋga 
lɛ, ɛɛnaɣ nabʋyʋ. Peeye pɩɖɩmsɩ‑ɩ ɖɩɣ ɖɩɣ. Pɩtala pɩnaɣ 
lɛɛka lɛ, patasɩ hayʋʋ awiihɛɛ. Hɛɛ ana ala camɩyɛ 
pɩdɩɩfɛyɩ. Pɩtalaa se pakpaɣ tɔɔnaɣ lɛ, Aji heyi ɛ‑taabalʋ 
se sɛmɩŋyɔ lɛ, ɛlɛ ɛkpaɣ pɩ‑tɛɛ nɛ ɛnʋ ñakpaɣ ɛsɔtaa. 
 Peeye Ajaa kizina‑ɩ se ɛnʋ tɔkɩ ɛsɔtaa nɛ Aji tɔɔ  
pɩ‑tɛɛ. Pɩwɩɣlɩɣ se pɛtɛm yɔɔdʋʋ nɛ pasɩɩ. Pɩtalaa se 
pakpaɣ tɔɔnaɣ lɛ, Aji nɛ ɛ‑hɔʋ tɩŋa payɩ powolo pɛkpɛzɩ 
awiihɛɛ loyisi nɛ pakaa. Pohuyi awiihɛɛ tɩŋa nɛ pekpena. 
Ajaa kɔm ɛkɔɔ lɛ, ɛcɔŋna hɛɛ loyisi ɛnaɣ pɩ‑taa. Peeye 
pʋwɩɣza‑ɩ siŋŋ nɛ ɛkpaɣ wɩluu kpem yɔɔ. 
 Puwiye nɖɩ pɩsɩnaa nɛ Aji nɛ Ajaa pa‑taabalɩyɛ 
yasɩ. Ajaa cɔnɩ pɩ‑taa pɩŋŋ lɛ ɛzɩma ɛla nɛ ñɔɔsɩ    
ɛɛtaakʋ‑ɩ lɛ, ɛpaɣzɩ lɩzʋʋ ñɛyɩtʋ nɛ ɛlʋʋ tɛlɛŋsɩ               
se ɛpɛdɩ. 
           Mayʋ: LESSAH Essolisam 
 
 



14 

Mʋɖɛ  
 Ɖooo lɔndaa tɔm. Ɩsɩm mbʋ pɩlaba nɛ kozoŋa yɔɔ 
wɛɛ ɛzɩ kpootu yɔ? Mɛnkɛdɩɣ‑mɩ tʋ.   
 Alɩwaatʋ natɩyʋ wɩlaɣ kakpa pɩŋŋ nɛ tɛyɛ yɔɔ 
kpɩna tɩŋa payɩ, kekpeɣ laa ayɔɔdɩ a‑wiyaʋ tɔɔyʋ tɛ. 
Kedeɣzaɣ ñʋʋ lɛ se paa weyi ɛsɛtɩ ɛ‑nɩŋgbaaŋ nɔɔ taa   
nɛ pɛpɛdɩ nɛ paya hakiŋ nɛ pohuyini lɔkɔ nɛ pehiɣ lɩm. 
Mbʋ yɔ lɩm kɩkɩlɩ kɛdɛɖaɣ. Tɛyɛ yɔɔ namɩŋ tisi tɔm ndʋ, 
ɛlɛ kozoŋa kizi se ye mbʋ yɔ ɛnʋ fɛyɩ pɩ‑taa. Lɛlaa nɩɩnɩ 
ɖama nɛ pala mbʋ. Powoni pɛpɛdɩ nɛ paya ɖɔɖɔ hakiŋ 
nɛ pohuyini lɔkɔ.  

 

 
 

 
 

 

 

 

 

 

 



15 

Pɛtɛma lɛ kozoŋa kɔŋ kañazɩɣ‑wɛ nɛ koluu lɩm 
kaalɛɛtʋ yem fɛɛɛ. Panɩɩnɩ ɖama nɛ powoki paɖaŋɩɣ lɔkɔ 
yɔɔ nɛ pakazɩɣ ɖama. Paa mbʋ yɔ pataapɩzɩɣ kozoŋa; 
pala patɩŋa nɛ pɩnɩɩ‑wɛ. Caaveɖe heyi ɛ‑taabalaa se ɛnʋ  
wɛnɩ lɔŋ nɩɩyɩ nɛ ɛnʋ pɩzɩɣ ɛkpa‑ɩ. Peeɖe caaveɖe wobi 
ɛñɩnɩ ketu nɛ ɛma ɛzɩ ɛyʋ yɔ, ɛhɔ hɛyɛ ɖɩñaɣ camɩyɛ;  
ɛnaa se kozoŋa sɔɔlɩ hʋnʋm pɩdɩɩfɛyɩ; pɩkɛdaa lɛ kozoŋa 
talɩ lɔkɔ yɔɔ peeye lɛ, ɛnaɣ ketu nɛ hɛyɛ ketu nesi tɛɛ. 
Peeye ɛpazɩ hola: Ña!  

 
 
 
 
 

 
 
Ŋkɛ anɩ nɛ lɛlaa seɣ‑m nɛ ñaaseɣ‑m? Ɛkʋzɩ nɩmɩyɛ 

kadaŋa ɛma ketu pʋɖɔkɩ‑ɩ, ɛkʋzɩ nɩwaŋ ñɩŋga ɛma  

pɩɖɔkɩ‑ɩ ɖɔɖɔ nɛ ɛla mbʋ ɖɔɖɔ naŋgbanzɩ nzɩ sɩ‑naalɛ   
nɛ pɩɖɔkɩ‑ɩ ñɔɖɩ. Peeye ɛpazɩ mabʋ kubuzi nɛ paba kɔɔ 
palɩzɩ‑ɩ powoni‑i pe‑wiyaʋ tɛ, pahʋʋnɩ‑ɩ tɔm, pʋwɛɛ se 
pakʋ‑ɩ. Nɛ kozoŋa heyi‑wɛ se ye pacaɣ se panɩɩ ɛnʋ leleŋ 
yɔ, pataaɖʋ ɛnʋ yɔɔ ñɩtʋ. Pataacɛ ɛnʋ liu tɛɛ ɛlɛ pɔhɔ  

ɛnʋ nɛ kpootu. Peeɖe paba ñɩnɩ kpootu nɛ paɖʋ ɛ‑yɔɔ. 
Pɛwɛɛ pokou nɛ papaɣ; kozoŋa kʋyɩ nɛ kese nɛ kɔ‑yɔɔ  
nɛ kpootu ndʋ pɔhɔkaɣnɩ‑kɛ yɔ.  
 Mbʋ labɩna nɛ lɛɛlɛɛyɔ kozoŋa yɔɔ wɛɛ kpootu 
tam.  
            Mayʋ: N'DALO Kpédou  

Mʋɖɛ:  Mbʋ piyeba kɩlɩndɩyʋʋ lɩɣ sɔŋ yɔ        
 Kɩlɩndɩyʋʋ wɛnɩ mbʋ nɛ kɩyɛlɩɣ kɩyakɩŋ tɩnɛ  
nɛ kʋñɔʋ sʋlʋm.  
 Paa ɛyʋ ɛsɩba ɖoli yɔ, kɩ‑paafɛyɩ, kɩ‑tʋmɩyɛ lɛ se 
kɩɖɛɛ sʋlʋm ñɔtʋ. Paa paaɖʋ sɩɖʋ ɛnʋ aɖakaɣ taa se 
pɛɖɛɣna pim nɛ pakatɩ‑kʋ yɔ, kikoluu‑wɛ nɛ kɩɖɛɛ.  
 Pʋkɔm kɩyakʋ nakʋyʋ wiye lɛ, pɩwɩɣ kɩ‑caa.  
Pɩwɩ‑ɩ kaka nɛ ɛɖɛɛ ɛsɩ. Kʋcɔɔ nɛ kiheyi ɛyaa se  
kɩ‑caa sɩba.  
 Kɩpɩzaa lɛ, kʋsɔ lɩm camɩyɛ mɛlɛ mɛlɛ nɛ kɩcaɣ  
kɩɖaŋ ɛyaa se pɔkɔɔ nɛ pasɩnɩ‑kʋ nɛ kibi kɩ‑caa.  
 Wɩsɩ kpa yɛlɛlɛ nɔɔyʋ eewoki, wɩsɩ ka, nɔɔyʋ     
tiwolo. Pɩkɛdaa lɛ kɩɩnɩɣ pɩ‑taa, kɩɩnaɣ se kɩla ɛzɩma. 
Kʋkʋyɩ nɛ kiwolo kɩna sɔsaa se peheyi evebiya nɛ       
powolo nɛ pasɩnɩ‑kʋ nɛ kibi kɩ‑caa. Nɔɔyʋ tiwolo.  
Pʋkɔɔ puyu nɛ tɛʋ fe. Kɩkɔm kɩna se nɔɔyʋ eewoki lɛ, 
kɩkpaɣ cika nɛ tuyuu nɛ kɩɖɛɛ pɔʋ huyuu (pɩlaʋ). Ɛkpaɣ 
evemiye nɛ ɖɩ‑tɛɛ ehuyini pɔʋ.  

 Kɩyakʋ naadozo ñɩŋgʋ wiye lɛ, kɩ‑caa ɖazaa nɛ  
ɛlɩɣ sɔŋ. Kɩkpaɣ‑ɩ nɛ kɩhɔɔlɩ ki‑siɣye wayɩ nɛ kiwona     
nɛ kibi. Ɛzɩma mbʋ kɩ‑caa ɖazaa yɔ, kɩlɩndiyʋʋ yɔɔ ñɛyɩ  
sɔŋ tiɣ tiɣ.  
 Ɛɖɔŋna weyi ɛ‑hɔɔlʋʋ taa lɛ, ehuuzuu ɛ‑mɔɔŋ  
yɔɔ. Pɩnɩɩ‑kʋ nɛ kise nɛ kɩɖɛɛ kɩcaɣ kɛɛlɛŋa pɔŋ taa. Paa 
ɛyʋ ɛɖɔŋna hɔɔlʋʋ ŋgʋ yɔ, ɛnɩɣ kʋ‑sɔŋ nɛ ɛnaɣ kpaagbaa 
se kɩlɩndɩyʋʋ wɛ hɔɔlʋʋ ŋgʋ kɩ‑taa.  
 Mbʋ peheyiɣ‑ɖʋ se ɖɩtaala ɛzɩ kɩlɩndɩyʋʋ labʋ yɔ, 
ɛlɛ ɖiwii ɖama.  
          Mayʋ: AMAKE M. Joseph 

Mʋɖɛ 
 Pɩcaka nɛ fetiye pɛwɛna mbʋ nɛ pɔɖɔŋ taabalɩyɛ. 
Ŋna lɛlʋ yɔ ŋna lɛlʋ. Nakʋyʋ wiye fetiye se pama ɖama 
nɛ pana se pa‑naalɛ pa‑taa lɛ akɩlɩ wɛnaʋ abalɩtʋ. Pɩcaka 
pɔzɩ‑ɩ se: tam ɛzɩma ɛzɩma ɖɩmakɩ ɖama? Fetiye tam 
kagbanzɩ kagbanzɩ. 

 Pɩcaka se kɔɔ ŋcalɩ‑m mabʋ nɛ pʋwayɩ lɛ, 
maamabɩ‑ŋ. Fetiye tisi nɛ pɩcaka ha‑ɖɩ ka‑tɩ.  

Fetiye pazɩ pɩcaka mabʋ. Tam kʋɖʋm, nabudozo 
kataciɣdi. Fetiye maɣzɩ ɖɩ‑taa se ɛtɛzɩɣ‑kɛ mabʋ tam 
naalɛ mbʋ pɩkazaa yɔ lɛ, pɩnɩɣ‑kɛ. Koobiya Fetiye tɛzɩ 
mabʋ pɩcaka piteheyi‑kɛ natʋyʋ. Pɩcaka se ñɔɔzɩ ña‑tɩ 
lɛɛlɛɛyɔ mamakɩna‑ŋ.  

Fetiye ñɔɔzɩ ɖɩ‑tɩ se pɩcaka ɛmabɩ‑ɖɩ. Pɩcaka kpazɩ 
ko‑suu nɛ kama Fetiye kpam lɛ, pɩcɛnsɩ‑ɖɩ cɛŋɛ cɛŋɛ. 
Katasɩ kpazʋʋ ko‑suu kama kpam. Peeye fetiye kpaɣ 
seya ka ka nɛ ɖɩkɔɔ ɖɩtalɩ pɔɔ taa nɛ ɖɩfalɩ lɩm taa.     
Puwiye pɩsɩnaa nɛ Fetee wɛɛ pɔsɩ taa.  
          Mayʋ: AWADE Toï 

Mʋɖɛ 
 Kɩyakʋ nakʋyʋ wiye hasɩ nɛ tɩgbayɩŋ pekpeɣli 
ɖama nɛ ɩla kedeɣzaɣ se palʋ nɛ pana waɖʋ. Pʋ‑yɔɔ 
kpɩna ana aɖʋ kɩyakʋ ŋgʋ pʋpɔzʋʋ se alʋ yɔ. Kɩyakʋ  

 
 
 

kɔma kɩtalɩ lɛ, hasɩ kpaɣ sɩ‑taa waɖʋ nɛ samtʋ nɛ 
tɩgbayɩŋ ñakpaɣ ɛlɛ ñɩnʋ ɖɔɖɔ nɛ a‑tɩŋga akatɩ kadaɣ  
ŋga añɔɔzaa nɛ asɩyɩ nɛ aɖaŋnɩ evemiye nɖɩ yɔ. Atalaa  
lɛ, haɣ kpazɩ kɛ‑tɛ ñɩma nesi nɛ pɛɖɛyɩ‑kɛ ɛlɛ kakpazɩ 
tɩgbayʋ ɛsɔdaa, tɩgbayʋ ti ɛmaa koduhu‑i.  
 Pɩtapɩnɩ tɩgbayʋ lɛ, ɛlɛ kpazɩ ɛ‑ñɩma nesi nɛ ɛlɛ 
ɖɛyɩ‑ɩ nɛ ɛkpɩtɩ haɣ nɛ ɛyaɣnɩ tɛtʋ. Tɩgbayɩŋ nɩ pʋndʋ, 
ɛñazɩ hasɩ nɛ sɩtɔɔ pʋndʋ ndʋ sɩhaɣ. Sikpema ɖɩɣa lɛ   
pɩɩcɔʋ tɔɔnaɣ tɔɔʋ. Lakasɩ sɩnɛ sɩtɩmaɣ hasɩ nɛ sɩɖaɣnɩ 
yaʋ lʋbɩyɛ nɛ puwiye lɛ hasɩ wa nɛ sɩnɩ pʋndʋ ɖɔɖɔ ɛzɩ 
tɩgbayɩŋ kalabʋ yɔ. Pɩtamaɣ tɩgbayɩŋ nɛ ekizi se ɩɩtɔɔkɩ 
hasɩ pʋndʋ. Pʋ‑yɔɔ you pazɩ labʋ.  

Hasɩ se tɩgbayɩŋ ɩtɔɔ sɩ‑pʋndʋ mbʋ pɔyɔɔ yɔ sɩɩtɔɔ 
tɩgbayɩŋ ñɩndʋ nɛ sikpe ɖɩɣa sɩtapɩzɩ tɔɔnaɣ tɔɔʋ nɛ     
sɩ‑halaa kalɩɣ nɛ fɛyɛ kpa‑sɩ siŋŋ. Tɩgbayɩŋ se ɩɩnanɩ      
ɩ‑ɛsa. Pʋ‑yɔɔ hasɩ pana kpawa siŋŋ, sɩsɩŋ sɩpazɩ tɩgbayɩŋ 
ñasʋʋ nɛ sɩkʋʋ nɛ sɩpɛɖɩɣ tataa pɛɛbɛɛ. Tɩgbayɩŋ lɛɛŋ 
kɔma ɩcɔŋnɩ tɔm nɛ ɩnaɣ hasɩ wɛ ɖoŋ siŋŋ nɛ tɛyɩŋ lɛ, 
ɩpazɩ seu.  

Paa mbʋ yɔ hasɩ pɩzaɣ seu nɛ pɩkɩlɩɣ tɩgbayɩŋ. 
Sihikaɣ‑i nɛ sɩkʋʋ. Kpɩna naayɛ tapɩzɩɣ se ahɛzɩ you 
mbʋ pʋyɔɔ yɔ hasɩ fɛyɩ ɖeu. Tɩgbayʋ kʋɖʋm koŋ   
pɩɩsɛɣa nɛ ɛwɛɛ ɛcɛyɩɣ ɛ‑tɩ nɛ sewa, ɛlɛ haɣ kɛwɛ          
ɛ‑wayɩ mbʋ. Ɛkɔma ɛtalɩ ɖoli nɔɔyʋ pɩnɩ‑ɩ siŋŋ nɛ pana 
ɛkpa tɩʋ yɔɔ. Haɣ woba se kakpaɣ lɛ kaapɩzɩɣ. Piike 
tɩgbayʋ abalɩñɩnʋ. Ɛyɛlʋʋ taa lɛ, ɛkɔɔ ɛkatɩ abalɩñɩnʋ. 
Halɩ ñɩnʋ nɔɔyʋ ñaafiini kifiinu. Ɛkɔma efe lɛ hasɩ tɛm 
kpem. Ɛyɛlʋʋ taa lɛ, ɛkɔɔ ɛkatɩ abalɩñɩnʋ nɛ tɩgbayɩŋ  
ɩnʋ ɩ‑naalɛ iyele nɛ tɩgbayɩŋ ɖaɣnɩ huuu.  
 Koobiya puwiye nɖɩ pɩsɩnaa nɛ tɩgbayɩŋ nɛ hasɩ 
ɩnaɣ ɖama nɛ ɛsɩyɛ.  
     Mayʋ: KABLI Anakpa 

Mʋɖɛ 
 

 Ñɩʋ nɛ tɩgbayʋ pɛwɛna mbʋ. Kɩyakʋ nakʋyʋ ñɩʋ 
yɛlaɣ nɛ ɛɖʋ kpaca taa. Ɛla avema naadozo ɛtɔtɔɔ pʋyʋ 
nɛ ñɔɔsɩ wɩɣ‑ɩ siŋŋ.  

 Pɩkɛdaa lɛ, tɩgbayʋ ɖewaɣ yɛlʋʋ nɛ ñɩʋ na‑ɩ. 
Peeye ñɩʋ se: Taŋ tɩgbayʋ kɔɔ ŋya ma‑ñʋʋ! Tɩgbayʋ      
se ɛbɛ laba? Ñɩʋ se nɔɔyʋ ñɩbɩnɩ kpaca yɔ kɩkpa‑m.  
Man‑caa tɩgbayʋ ya ma‑ñʋʋ mentenda‑ŋ.  
 Tɩgbayʋ se: Ñɩʋ ñɔ‑tɔm fɛyɩ ɖeu malɩza‑ŋ    
ŋŋtɔkʋ‑m? Ñɩʋ se: Aayɩ maatɔkɩ‑ŋ. Peeye tɩgbayʋ wobi 
ɛlɩzɩ ñɩʋ kpaca taa. Ñɩʋ lɩ kpaca taa lɛ, esezi ɛɖɔkɩ 
tɩgbayʋ nɛ ɛtɔ se: Mana siŋŋ se ŋyabɩ ma‑ñʋʋ ɛlɛ avema 
naadozo yɔ mɔntɔtɔɔ pʋyʋ, ñɔɔsɩ kɩlɩ‑m mɔntɔtɔɔ‑ŋ 
mansɩkɩ; pʋ‑yɔɔ lɛ, mɔntɔkɩ‑ŋ. Pɩkɛdaa lɛ, leɣa ɖɛwaɣ  
nɛ kana‑wɛ paɖɩɣna ɖama hɔm mbʋ nɛ pa‑naalɛ pɔyɔɔdɩ 
pɔ‑tɔm. 

Leɣa su ɖiɣɖiɣ nɛ kɛɖɛɛ. Ñɩtʋ taa kpɩna ana a‑tɩŋa 
aɖɛɛ kʋɖʋm kʋɖʋm atɔyɔɔdɩ natʋyʋ. Peeye tɩgbayʋ taa 
tɛma nɛ ɛkaa pʋndʋ naadozo.  

Pɩkɛdaa lɛ, Aji ɖɛwaɣ yɛlʋʋ nɛ ɛtalɩ ɛmaɣna‑wɛ  
nɛ tɩgbayʋ se: Taŋ Aji, kɔɔ ŋnɩɩ tɔm tʋnɛ; ɛlɛ Aji se: ɛbɛ 
laba? Ñɩʋ se avema naadozo yɔ kpaca kpa‑m nɛ mayaɣ 
tɩgbayʋ se ɛkɔɔ ɛya ma‑ñʋʋ. Toovenim lɛ, ɛlɩza‑m ŋgʋ 
avema naadozo yɔ ñɔɔsɩ hɔɔ‑m, mɔntɔtɔɔ pʋyʋ, pʋwɛɛ  
se mɔntɔɔ‑ɩ.  

Tɩgbayʋ ñɔyɔɔdɩ ndʋ ñɩʋ yɔɔdaa yɔ ɖeyi deyi. 
Peeye Aji tɔm se: toovenim tɩgbayʋ lɩza‑ŋ kpaca taa? 
Ñɩʋ se ɛɛɛ. Aji se pɩcɔ mentisi lɛ, pʋwɛɛ se ɛla ɛzɩ pɩɩwɛʋ 
yɔ nɛ mana pɩcɔ ŋtɔɔ‑ɩ. Peeye tɩgbayʋ ho kpaca nɔɔ nɛ 
ñɩʋ tisi ɛ‑naŋgbanzɩ kpaca taa nɛ tɩgbayʋ yele nɛ pɩɖɔkɩ 
ñɩʋ cɩŋ cɩŋ.  

Peeye Aji tɔm ñɩʋ se: Ŋkɛ ɛzaɣʋ, ŋfɛyɩ ɖeu tɩgbayʋ 
yabɩ ña‑ñʋʋ nɛ ŋtɔŋ se ŋtɔkɩ‑ɩ. Haɣ kpaca taa peeye 
ŋsɩkɩ. Piyele eheyi tɩgbayʋ se: Kɔɔ ɖɩɖɛɛ ɖiyebi‑i peeye 
nɛ tɩgbayʋ se: Aji ŋyabɩ ma‑ñʋʋ ŋlaba lɛ.  
 Mbʋ mʋɖɛ heyiɣ‑ɖʋ se:  
 Ɛyʋ ɛhʋma‑ŋ nɛ hʋnʋʋ yɔ, taahʋmɩ‑ɩ nɛ tataɣ.  
          

          Mayʋ: BATCHASSI Kadja 

Eduuye: Mbʋ piyeba nɛ halaa wɛna  
wɛtʋ ndɩ ndɩ mɩzasɩ yɔɔ yɔ 

 

Wiyaʋ kɛwɛnɩ pɛlɛ maɣsaɣ nakɛyɛ. Wiyaʋ ɛnʋ     
ɛ‑tɛtʋ taa peeye lɛ, evebiya nasɩɩ ñaawɛ naadozo nɛ 
paɖanɩɣ pɛlɛ maɣsaɣ ŋga. Evebiya mba paawɛnɩ wɛtʋ 
kʋɖʋmtʋ, lakasɩ kʋɖʋmasɩ nɛ nɔɔyʋ ɖoŋ takpaɖɩ lɛlʋ.  
 Pʋwɛɛ mbʋ lɛ, wiyaʋ ɛnʋ pʋwɛɛ‑ɩ kaɖɛ mbʋ      
pʋyɔɔ yɔ ɛɛnaɣ se ɛcɛlɛ pa‑taa anɩ pɛlɛ nɛ pɩkɛdɩnɩ‑ɩ.  
 Wiyaʋ ɛnʋ ɛ nɛ ɛ‑halʋ pacaɣ nɛ pamaɣzɩ ɛzɩma   
pala nɛ pɛcɛlɩ pɛ‑pɛlɛ pa‑taa ɛyʋ yɔ. Peeye pamaɣzaa nɛ 
pakpalɩ hayɩm nɛ patayɩ‑wɛ ɖeyi ɖeyi. Paɖʋ‑wɛ kɩyakʋ. 
Puuye nɖɩ pɛkpɛndɩ talʋʋ hayɩm taa papasɩ alɩwaatʋ 
kʋɖʋmtʋ yɔɔ. Pita taa ɖɔɖɔ lɛ, pɛtɛ kɛlɛm kɛlɛm 
kʋɖʋmʋʋ yɔɔ. Peeye wiyaʋ ɛnʋ ɛɛnaɣ se ɛtasɩ labʋ 
ɛzɩma kpem.  
 Peeye ɛkʋyaa nɛ ewolo alɩfaa nɔɔyʋ tɛ nɛ ɛkpaɣ 
pɩtɩŋa payɩ nɛ eheyi‑i. Peeye ɛlɛ heyi‑i se ɛtaanɩɣsɩ kaʋ. 
Mbʋ pʋyɔɔ yɔ, patɩŋa lɛ pehikiɣ pɛlaa maɣzasɩ nɛ 
pakpaɣ. Peeye eheyi wiyaʋ se ɛpɩsɩ ɖɩɣa nɛ ɛyaa ɛ‑pɛlɛ 
ɛnʋ nɛ ɛ nɛ ɩ pɔkɔɔ. Ɛlɛ pɩsɩ nɛ ɛyaa‑ɩ nɛ powolo alɩfaa 
ɛnʋ ɛ‑tɛ. Patalaa lɛ, alɩfaa kpaɣ haɣ nɛ heu. Ɛcɔnɩ pɛlɛ 
ɖiŋŋ lɛ, ɛla haɣ nɛ heu  papɩsɩ pɛlɛ maɣsaɣ ɛzɩ kɔɔnaɣ  

tʋ yɔ. Ɛlabɩ‑wɛ ɛzɩma yɔ, wiyaʋ maɣmaɣ ɛɛtasɩɣ pɩsʋʋ 
ɛtɩlɩ ɛ‑pɛlɛ pa‑taa peeye.  
 Peeye alɩfaa heyi‑i se ewoni‑wɛ nɛ ɛtayɩ‑wɛ. 
Wiyaʋ kpaɣ ɛ‑pɛlaa mba ekpeni laŋhʋlʋmɩyɛ. Ɛtalaa lɛ 
ɛyaa‑wɛ nɛ ɛcɛlɩ‑wɛ paa weyi nɛ ɛ‑pɛlɛ maɣsaɣ. Pɛcɛlɩɣ 
weyi lɛ, ekpemni amaya. Patalɩ pa‑mɩzasɩ yɔɔ lɛ, peeye 
ɛyaa naɣ paa weyi ɛkɛ mbʋ yɔ.  
 Evebu weyi pʋɖʋzɩnɩ‑ɩ nɛ haɣ pɛlɛ maɣsaɣ yɔ, 
nɔɔyʋ ɛɛtasɩɣ ɛ‑ɖɩɣa sʋʋ. Ɛñazɩɣ paa weyi yem haŋ haŋ 
ɛzɩ haɣ lakʋʋ ɖɔɖɔ yɔ. Halɩ pɩkɛndɩnɩ ɛ‑walʋ kpem.  
 Evebu weyi ɛlɛ ñakpaɣ heu pɛlɛ maɣsaɣ yɔ, pɛlɛ 
ɛnʋ ɛlɩɣ lɛ ɛcakɩ kɩcaɣʋ hɛmm. Ɛɛlakɩ taɣ yɔɔ tʋmɩyɛ 
naɖɩyɛ. Pɩnɩɣ ɛ‑walʋ yem nɛ kakalaɣ. 

Evebu weyi ɛlɛ ñakpaɣ pɛlɛ maɣmaɣ yɔ, ɛlɛ ñalɩɣ 
lɛ, ɛmʋʋ ɛyaa camɩyɛ, ɛlakɩ tʋmɩyɛ ɖeu nɛ paa anɩ ɛsɔɔlɩ 
ɛ‑tɔm camɩyɛ.  
 Pɩ‑yɔɔ lɛ, evebiya mɩ, iwoki mɩ‑pɛlaa ɖanʋʋ lɛ, 
ɛkpaɣ alɩwaatʋ, ɩcɔna camɩyɛ pe‑wezuu caɣʋ. 
Ɩtaakpetesi nɛ ɩcɔnɩ ɛsɩndaa ɖeu ñɩlɩ ñɩlɩ. Ɛlɛ ɩkpaɣ   
weyi ɛpɩzɩɣ nɛ ɛsɩnɩ‑mɩ hɔʋ taa yɔ.  
 

     Mayʋ: PITIDE Jonathan 

Eduuye 

 
Malɩzɩɣ kabɩyɛ sɔsaa aduwa naalɛ nɛ mɔyɔɔdɩ a‑tɔm: 
 Kajalaɣ ñɩnɖɛ: 
« Kpaŋnɔ seɣnɛ kooka » 
Kpaŋnɔ kena kpɩna wena pɔɖɔʋ nɛ awɛ wazaɣ siŋŋ ɛyʋ 
wezuu caɣʋ taa yɔ a‑taa naɖɩyɛ. Ɛlakɩ tʋmɩyɛ pɩdɩɩfɛyɩ. 
Ɛkpakɩɣ ɛyaa yaa wondu ewokina nʋmɔŋ ndɩ ndɩ.      
Ɖɔ‑cɔzɔnaa cɔlɔ lɛ, ɛnʋ pacakaɣ palakɩ you. Pɩtɩŋna 
tʋma ɖoŋ ñɩna wena ɛlakɩ yɔ a‑yɔɔ lɛ, pʋbɔzʋ‑ɩ tɔɔnaɣ 
sakɩyɛ. Pɩsa nɛ ɛkpaɣ ɖoŋ lɛ, pʋwɛɛ se ɛtɔɔ ñɩtʋ nɛ ɛhaɣ. 
Ɛhakɩ lɛ, e‑kooka kpaɣ ehiɣ ɖoŋ nɛ ese. Ɛɛpɩzɩɣ esena 
ñɔɔsɩ. Mbʋ ɖɔɖɔ pʋwɛna ɛyʋ ɛɛpɩzɩɣ ɛla tʋmɩyɛ nɛ ñɔɔsɩ. 
Mbʋ yebina nɛ kabɩyɛ tʋ kʋyʋʋ pʋ‑tɔm yɔɔdʋʋ lɛ, ɛɛcaɣ 
kaaa se pana se ɛyʋ tɔm ɛyɔɔdʋ lɛ, ɛtɔŋ yem se kpaŋnɔ 
seɣna kooka. Pɩ‑tɔbʋʋ se ɛyʋ tɔkɩ ɛhaɣ nɛ ɛpɩzɩ ɛla 
tʋmɩyɛ.  
     Mayʋ: HƐƐMƲƲ Abalo 

 Eduuye naalɛ ñɩnɖɛ:  
 Ɛgɔm ɛɛsɩɣlɩɣ sɩɖʋ naŋgbanzɩ.  
Pɩtɛkɛ ɛzɩ lɛɛlɛɛyɔ pɩlɛɣzʋʋ yɔ. Ɖooo lɛ, ɛyʋ ɛsɩba yɔ, 
paɖʋʋ‑ɩ pɩsaʋ sɔsɔʋ taa nɛ patam‑kʋ nɛ kpataɖɛ hayi nɛ 
hadɛ. Pʋ‑yɔɔ payaɣ pɩsaʋ ŋgʋ se kpataɖɛ pɩsaʋ. Pɛtɛŋ 
tam mbʋ lɛ, ɛyaa naalɛ kpaɣna pasɩɣlɩ nɛ powona naŋ 
yɔɔ yaa pɔŋ yɔɔ nɛ pinɖaa pi.  

Sɩɣlʋʋ mbʋ pɩ‑taa lɛ, paa anɩ ɛpɩzɩɣ ɛsɩɣlɩ. Weyi 
ɛsɩlɩɣ naŋgbanzɩ ɖeɖe yɔ ɛnʋ ɖɛɣna nɔɔ; yee ɛkɛ ɛgɔm 
nɛ ɛɛsɩŋ ɖenɖe naŋ wɛna yɔ, ɛzɩma ɛpɩzɩɣ ɛtɩlɩ nʋmɔʋ 
ŋgʋ patɩŋɩɣ yɔ nɛ ɛɖɛɛ nɔɔ. Mbʋ ɖɔɖɔ pʋwɛɛ yee ɛyʋ 
ɛtalɩ tɛtʋ natʋyʋ taa nɛ palakɩ tʋmɩyɛ naɖɩyɛ yɔ, 
pʋtɔpɔzɩ se ɛɖɛɛ nɔɔ, ɛlɛ ɛtɩŋɩɣ‑wɛ nɛ ɛnaɣ ɛzɩma  
palakɩ‑ɖɩ yɔ. Yaa pɔyɔɔdʋʋ tɔm natʋyʋ yɔ, pɩtaha    
waɖɛ se ɛlɛyɩ cosuu. Pʋ‑yɔɔ kabɩyɛ tʋ kʋyʋʋ yɔɔdʋʋ    
pʋ‑tɔm lɛ, ɛmaɣzɩɣna sɩɖʋ sɩɣlʋʋ tɔm nɛ ɛtɔŋ se ɛgɔm 
ɛɛsɩɣlɩɣ sɩɖʋ naŋbanzɩ! 
 

            Mayʋ: HƐƐMƲƲ Abalo 

Eduuye 
 

 Kʋsɩ mɩɖɛ taakʋsɩ ɛyʋ. 
 Man‑taabalʋ man‑taabalʋ yaa pɛɖɩyɛ huyuu taa. 
 Kʋñɔndʋ ɛɛsɩkɩ ñɩtʋ taa. 
 Haɣ kilebaɣ ɛɛnɩɣ ka‑tʋ hɩlaɣ. 
 Pataaheyi‑m woni ɛ‑pɩndʋ kɩyakʋ. 
 Pana tʋ kʋ ɛ‑pʋnʋ nɛ hɩɖɛ.  
 Pɔɔ wayɩ manɛ eekoyuu.  
 Fetiye nɛ ɖɩ‑tɔɔnaɣ tɩŋa, ɖʋm tɩna. 
 Pɩɣa ŋga kɛfɛyɩ fendu yɔ, ŋga tɔkɩna lɛɛtʋ kpɩnɛ. 
 Pɩɣa ŋga kasɩma tɔɔʋ yɔ, ŋga pɔsɔzʋʋ ɖozi. 
 Kɩmɛlɛŋ nandʋ haɣ kpakɩɣ. 
 Katatayaɣ yaɖɛ eedeziɣ. 
 Lɩmaɣzɩyɛ naŋ lʋlɩ abalaa ɖeke. 
 Nɩgbaaŋ ɛɛkɩlɩɣ ñʋʋ. 
 Mbʋ ɛyʋ ɖuu yɔ mbʋ ɛkʋŋ.  
 Ɛzɩma mbʋ ŋcɔna lɛlʋ tɔbʋʋ taa yɔ mbʋ ɖɔɖɔ      
   lɛlʋ cɔŋna ñalabʋ taa ɖɔɖɔ.  
 Ɛyaa naalɛ kaɣ pɩyɛ nɛ pokuli‑ɖɩ. 
 Cɛtɩm naŋgbanzɩ taɖaɣlɩ. 
 Aleɣya taa haɣ tɔɔ ŋbuwa. 
 Suuɖu tʋ tɩzɩɣnɩ kaʋ nɛ kɩpɩɩ.  

Tʋmɩyɛ labʋ 
Lɩm ñɔ‑tɔm wɛ ɖeu 
Ɛsɔ maŋ se ŋya ɖa‑ñʋʋ 
Wɩsɩ nɛ ɖoo ɛyaa ñɩnɩ‑ŋ kedeŋa yɔɔ 
Paa weyi ɛsɔɔlɩ ñɔ‑tɔm 
Ɛyʋ ɛtanaŋ ɛtɛhɛzɩ 
Lɩm ŋlakɩ tʋma sakɩyɛ kedeŋa yɔɔ 
Lɩm ɛyʋ sɔɔlɩ‑ŋ nɛ pɩkɩlɩ tɔɔnaɣ 
Tɔɔnaɣ ɛwɛɛ nɛ ŋfɛyɩ pɩtala  
Lɩm ŋwɛɛ nɛ tɔɔnaɣ ɛfɛyɩ  
Ɛyʋ cakɩ wezuu kɩyakɩŋ cabɩ 
Ɛyʋ ɛtalɩ ɖoli nɔɔyʋ ɛpɔzʋʋ yɔɔ. 
Lɩm ŋhɛzɩɣ ɛyʋ lɔkɔtʋ  
Lɩm ɛyʋ sɔɔlɩ ñɔ‑tɔm pɩŋŋ  
Ɛyaa sandɩ‑ŋ kaahɛzaɣ 
Ña‑taa ɛwɛ ɖeu ɛyʋ sɔɔlɩ‑ŋ 
Ña‑taa ɛfɛyɩ ɖeu, ɛyʋ sɔɔlɩ‑ŋ mbʋ 
Lɩm kpɩna maɣmaɣ sɔɔlɩ‑ŋ 
Ñɩtʋ sɔɔlɩ‑ŋ ɖɔɖɔ 
Tɩŋ sɔɔlɩ ñɔ‑tɔm  
Lɩm ŋyeki pɩtɩŋa payɩ  
Pɩwɛɛ wezuu kedeŋa yɔɔ 
Lɩm pɩtɩŋa payɩ pɩha‑ŋ samtʋ  
Kedeŋa yɔɔ.       Mayʋ: KABLI Anakpa 

Ɛsɩsɩyɛ 
1. Mɛwɛnɩ piya naalɛ. Petiyiɣ lɛɛka yɔ, lɛɛka sɩɣ‑kɛ. 
Paatiyiɣ kɩlɛlaɣ lɛ kɔɔnaɣ ñɩŋga ɛɛsɩɣ‑kɛ. Pike we?  
 Cosuu: Pʋndʋ nɛ hɩm.  
Mbʋ pʋyɔɔ yɔ ɛyʋ ewoki pʋndʋ nɩʋ yɔ, hɩm lɩɣ. Ɛlɛ ɛyʋ 
ɛhɩɣ hɩm yɔ, pʋndʋ ɛɛlɩɣ.  
 

2. Mɛwɛnɩ sɩɣa nakɛyɛ nɛ kɛwɛɛ ko‑huyuu taa, ye  
pɛkpɛ‑kɛ kaatasɩɣ pɩsʋʋ ko‑huyuu taa. Pɩkɛ we?  
 Cosuu: Pʋndʋ 
Mbʋ pʋyɔɔ yɔ pʋndʋ lɩɣ ɛyʋ taa lɛ, tɩɩpɩsɩɣ. 
 

3. Naanza caɣ naanza yɔɔ naanza ɖaŋ naanza nɛ naanza 
tɔkɔɔ nɛ naanza ɖɛɛ. 
  

4. Halʋ wɛna mbʋ eetiki pɔɔ taa kaʋ ɛlɛ paa ɖooye       
e‑kooye taa lɩm wɛɛ. 
 

5. Ma nɛ mon‑doo nɛ ma‑halʋ ɖɩlɩnɩ hayɩm ɖɩtalɩ pɔɔ  
taa lɛ pɔɔ suwa. Kʋɖʋm pʋwɛɛ se malɩzɩ.  
Anɩ malɩzɩɣ? Ma‑halʋ pʋwɛɛ malɩzɩ. Mbʋ pʋyɔɔ yɔ, 
mon‑ɖoo tɛma‑m lʋlʋʋ. Anɩ malʋlaa nɛ pʋwɛɛ se    
malɩzɩ mon‑ɖoo? 
 

6. Puduuli halʋ hoɣa tʋ nɛ ɛ‑taa pɩɣa se kaaka. 
Cosuu: mansɩsɩʋ 

7. Pɛlɛ tʋzaa tʋɖʋʋʋ, ɛ‑taɖɩyɛ taa nɛ sɩɣa. 
Cosuu: pɩñɛyaɣ.  

